
Апстракт 

 

Креативното и иновативно работење на кетеринг компаниите несомнено ќе им донесе поголем 

број на клиенти, и гледано низ таа призма, секоја компанија која нуди кетеринг услуги треба да 

посвети внимание на светските трендови и иновации во сферата на организирање и кетеринг на 

деловните настани. Организацијата е значајна функција во менаџментот на настани преку која 

менаџерите за настани влијаат на структурата и активностите кои ќе се одвиваат за време на 

настанот.  

 

Кетеринг компанијата треба на клиентите да им понуди настан за паметење, односно целта на 

компанијата треба да биде да го воодушеви клиентот и сите присутни, стејкхолдери, партнери и 

сл. Не постојат готови решенија и рецепти за успех, па поради тоа за потребите на овој труд беше 

спроведено истражување преку електронски анкетни прашалници, преку што се дојде до 

сознание за алатките, техниките и стратегиите кои ги користат македонските организатори на 

настани и даватели на кетеринг услуги.  

 

Преку истражувањето е направена анализа и на очекувањата на барателите на кетеринг услугите 

и постигнување на бараниот резултат. Во истражувачкиот примерок беа вклучени вкупно 136 

испитаници, од кои 80 вработени во кетеринг компании и 56 лица кои ангажирале кетеринг 

компанија за организација на деловен настан. Како краен резултат од истражувањето е 

претставена компаративната анализа на добиената услуга, наспроти очекувањата на клиентите. 

Целта на трудот е да се изнајдат најсоодветните алатки за креирање на настан по светски 

стандарди согласно очекувањата на македонските клиенти. 

 

Клучни зборови: кетеринг, организација, деловен настан, организација, стратегии. 

 

Вовед 

 

Организацијата на секој настан претставува комплексен проект кој има свои специфични цели и 

свои единствени моменти. Не постојат два идентични настани и токму поради тоа е особено 

важно при организирањето на секој настан да му се пристапи поединечно, со цел да биде 

запаметен од страна на посетителите. Важно е кетеринг компанијата внимателно да постапи по 

барањата на клиентот со цел да може да ги исполни неговите очекувања. Како особено значајни 

елменти при организацијата на деловните настани се стратегијата, буџетот кој клиентот е 

подготвен да го издвои, како и логистиката (Tucovic, Simovic & Nedelkovic, 2018). 

 

Кетеринг бизнисот се смета за брзорастечки. Кетерингот нуди голем дијапазон на настани, 

вклучуваќи организација на деловни состаноци, конференции, изложби, посебни пригоди, како 

и останати општествени собири. Покрај асортиманот на храна и пијалоци, многу кетеринг 

компании се грижат и за декорациите, како и за останатите аспекти на организација на настанот.  

 

Постојат повеќе елемемти преку кои се разликува класичната понуда на ресторанот од кетеринг 

понудата. Кетерингот се извршува по претходно склучен договор – храната и пијалоците се нудат 

во склоп со договорената цена за одреден број на гости. Менито кое ќе биде послужено на 

деловниот настан е претходно договорено и не вклучува достапност на целото ресторанско мени, 

туку е претходно договорено со клиентот (Walker, 2011). 

 

Начинот на кој се приготвува храната од кетеринг менито е исто така поспецифичен од 

класичното ресторанско мени, иако и за кетеринг настанот готвачите, одреден дел предвремено 

ја подготвуваат храната, така што им е потребно минимално допригоготвување, загревање или 

само да се наредат парчињата во порција пред послужување (Su & Hsu, 2013). Во продолжение 

следи преглед на литература во насока на организација и кетеринг на деловни настани. 

 

Преглед на литература 

Организација на деловен настан 

 

Пред да се започне со кетеринг на деловниот настан, пред се е важна неговата организација. Како 

основни сегменти на кои треба да се посвети внимание се следните: 

- Избор на место за одржување на настанот – Локацијата е најважна во планирањето на 

настанот, а најчесто се избира спонтано или едноставно некоја локација која е моментален 

хит. Но не секое место е идеално во однос на настанот кој се организира. Пред да се избере 

локација потребно е да се знае и што се  е планирано во сценариото на деловниот настан. 

- Комникација – Мошне важно е да постои добра комуникација помеѓу сите учесници во 

деловниот настан и во комплетната организација на настанот. 

- Техничка поддршка на конференцискиот простор – техничките ресурси на ресторанот, 

хотелот или конференцискиот простор по правило не се во доволна мера опремени за 

сериозни деловни настани и по потреба е пожелно дополнително да се изнајми опрема со која 

организаторот не располага. Со оглед на тоа дека таквите ресурси воглавно доаѓаат во пакет 

со изнајмениот простор, организаторот не ретко ја избира таа опција бидејќи знае дека така 

ќе заштеди и повеќе ќе заработи, што не е правилно ако станува збор за компанија која сака 

да просперира и расте во сферата на организација и кетеринг на настани. 

 

За успешно планирање и организирање на деловен настан потребно е најпрво да се зацрта целта 

која треба да се постигне, целната група за која настанот е наменет, основните податоци за 

настанот, спецификација за потребните финансиски и материјални средства, квалитетот и 

квантитетот на потребниот персонал за реализација на деловниот настан, содржина и распоред 

на настаните, вид на маркетинг поддршка, можни спонзори за настанот и сл. Клучни елементи 

кои го одредуваат успехот на настанот се планирањето и организацијата (Baum, 2006). 

 

Кетеринг и видови кетеринг 

 

“Со кетеринг продаваме само спомени. Наша должност е тие спомени да ги направиме убави” 

– Грег Мосер, директор на служба за кетеринг и примени на Национален ресорт Palm beach 

Gardens Florida (Palibrk & Vukic, 2009), реплика со која комплетно се согласувам. Не е доволно 

само да се стават маси и столчиња, да се организира осветлување, ресторан и да се послужи 

храна. Целиот настан треба да има дух, целокупната слика за настанот да им остане во сеќавање 

на сите присутни, а со тоа кетеринг компанијата ќе добие бројни препораки и ќе има тенденција 

да постигне повеќе успеси во иднина. 

 

Одредени кетеринг услуги се адаптирани на различни видови на настани, додека пак други нудат 

голем асортиман услуги со цел да се осигураат дека ќе ги исполнат очекувањата на клиентите. 

Таквиот пристап нуди поголемо подрачје на деловни можности. Како најчести видови на 

кетеринг се истакнуваат (Noel & Kumari, 2015): 

- Мобилен кетеринг – Мобилните кетеринг услуги се однесуваат на кетеринг за чија што цел 

се користи комбе или камп приколка со цел да се нудат услуги во специфични подрачја 

притоа носејќи ја со себе сета потребна храна и опрема. Земајќи во предвид дека мобилниот 

кетеринг е лимитиран на мал број услуги, вкупниот промет и одржливост на овој вид 

кетеринг е исто така релативно низок. 

 

- Кетерринг достава – Овој вид на кетеринг се занимава со достава на храна до договорената 

локација со клиентот. Организаторот на кетеринг најчесто во разладни уреди ја чува 

приготвената храна, која само дополнително ќе се затопли. Овој кетеринг може да има готови 

закуски во комбинација со храна како залачиња на стапче или други помали залаци. На 

клиентите мооже да им биде понуден избор зависно од големината на порциите на нивните 

нарачки.  

 

- Врата до врата – “Door to door” кетеринг е услуга преку која се нудат голем број на 

комбинации на храна која може да се избере од мени, со достава до бараната локација и да 

се послужи. Клиентот може да несака послужување и сам да ја сервира храната која кетеринг 

компанијата ќе ја достави. Може да биде изнајмена и опрема за загревање на храната. 

 

- Кетеринг за посебни прилики – Овој вид на кетеринг ги вклучува сите потребни елементи 

за одреден настан. Тоа значи дека кетериинг компанијата ќе се погрижи за презентација на 

храна која ќе го истакне одличното мени. Кетерингот за посебни прилики налага клиентот да 

биде инволвиран во основните аспекти на планирање на настанот, како планирање на мени, 

декорација како и останати работи кои одат во склоп со организација на настанот. 

 

- Деловен кетеринг – Услугата за деловен кетеринг се занимава со нудење на мениа за деловни 

состаноци, семинари, обуки и други деловни намени. Овој вид на кетеринг има висока 

побарувачка и можности. Особено е важно за угостителите кои го нудат овој вид кетеринг да 

подготват познати и атрактивни менија во кои сите гости би уживале. 

 

- Индустриски кетеринг – Услугите од индустриски кетеринг вклучуваат послужување на 

храна за поголем број на лица, а наишол на примена во авио-компаниите, фабриките, 

училиштата, болниците и останатите поголеми институции. Поголемиот број на индустриски 

кетеринг компании имаат договорен годишен или полугодишен договор со некоја од 

горенаведените институции. Тие догововори овозможуваат долгорочна и стабилна работа за 

кетеринг компанијата. 

 

Иновации на менито 

 

Менито е важна компонента во сферата на кетерингот. Всушност, тоа е една од првите работи 

кои клиентот сака да ги види пред да започе со преговори и договарање на деловното кетеринг 

мени (Munal, Sharma & Menon, 2016). Кетеринг компанијата треба да има што поголем избор на 

храна со цел да ги задоволи различните вкусови на побарувачката, дури и ако е специјализирана 

за одреден тип на храна. Исто така, треба да се размисли за сервирање на вегетаријанска или 

веганска храна за клиентите кои не конзумираат млеко или останати животински производи 

(Antun & Gustafson, 2005). Менито треба да биде со пристојна големина, со храна која е лесна за 

подготовка, односно која се подготвува со намирници за кои кетеринг компанијата знае дека 

може да ги набави локално (Namkung & Jang, 2007). 

 

Креирање кетеринг план 

 

За да се организира успешно деловен кетеринг настан потребно е претходно да се направи 

конструктивен деловен план кој ќе се применува како насока за сите вработени кои ќе бидат дел 

од организацијата на настанот. Деловниот план може да помогне при дефинирањето на сите 

ставки кои се договорени со клиентите, така што планот ќе помогне во комплетна квалитетна 

реализација. Покрај тоа еден деловен план може да се користи како пилот модел за следна 

организација на деловни настани (Miksen, 2019). 

Мерки на претпазливост при организација и кетеринг на деловен настан за време на 

Ковид-19 пандемијата 

 

Согласно тековната ситуација, започнуваќи од 2020 година сите компании кои се занимаваат со 

кетеринг услуги потребно е да се држат до одредени мерки за претпазливост, како (Хрватски 

завод за здравје, 2020): 

- Видни известувања – Потребно е да се постави на видно место известување за протоколот и 

придржувањето на општите хигиенски мерки и мерките на физичка дистанца, како и носење 

на заштитни маски за лице или медицинска маска во објектот. 

- Дезинфекција на раце – Постојано треба да има на располагање средство за дезинфекција кое 

ќе биде поставено на секоа маса со истакнато известување за потребата од дезинфекција на 

рацете 

- Се препорачува сите вработени за време на кетеринг настанот да носат маски за лице, а 

особено лицата кои се задолжени за подготовка на храна. 

- Максималниот број на гости за време на деловниот настан да се креира според големината 

на просторот во кој е организиран настанот 

- Ковид редар – Секој настан кој вклучува повеќе од 50 гости мора да има ковид редар на секој 

50 лица. Сите гости мора да бидат запознаени со мерките на превенција. 

- Клима и соодветно проветрување 

- Задолжителен распоред за седење доколку настанот е со маси или доколку е со повишени 

маси(коњопои) задолжителна оддалеченост од минимум 1,5м. 

 

Во продолжение следи методологијата на спроведеното истражување за потребите на овој труд, 

како и кратка анализа на добиените резултати. 

 

Методологија 

Мерни инструменти и истражувачки примерок 

 

Истражувањето беше спроведено во периодот од април до август 2021 година на територијата на 

Р.С.Македонија при што во истражувачкиот примерок учествуваа вкупно 118 испитаници. За 

потребите на овој труд беше изработен анкетен прашалник на база на затворени прашања. За 

тестирање на хипотезите применет е т-тест. 

 

Хипотетичка рамка 

 

• Хипотеза 1 – Се претпоставува дека ниту една кетеринг компанија нема  воведено 

максимален број на иновации од вкупниот број иновации кои се нудат на пазарот. 

• Хипотеза 2 – Се претпоставува дека воведувањето иновации позитивно ќе влијае кај 

клиентите кои ја ангажираат компанијата за организација и кетеринг настан. 

• Хипотеза 3 – Воведувањето иновации позитивно ќе влијае на растот и развојот на кетеринг 

компанијата. 

 

Резултати и дискусија 

 

Иновациите на кетеринг компаниите на територијата на Македонија се анализираат низ призма 

на бројот на имплементирани иновации компаративно со вкупниот број иновации кои се нудат 

на пазарот. 

Графикон 1 – Примена на иновации од страна на македонските кетеринг компании кои 

организираат деловни настани 

 
 

Графикон 2 – Иновации од доменот на општествено одговорно однесување со цел на 

покавлитетна организација и кетеринг на деловни настани 

 
 

Според добиените резултати од истражувањето може да се истакне дека само мал дел (23%) од 

компаниите опфатени во истражувачкиот примерок имаат забележливо високо ниво на 

иновации, 48% имаат средно ниво на иновации. 

 

Македонските кетеринг компании сакаат да постигнат повисоко ниво на иновации но сметаат 

дека пазарот тоа не може да го плати или дека ретко би им се исплателе одредени инвестиции. 

Но сметам дека компаниите кои ќе се одлучат да вложат во иновации ќе имаат голем бенефит и 

ќе се издвојат од другите компании за организација и кетеринг на деловни настани. 

Со тестирање на хипотеза 1 е дојдено до сознание дека вредноста на т-тестот изнесува 1,12 

додека вредноста на df=1.59, па според тоа може да се забележи дека  t< 𝑡 𝛼, односно 1,12 < 1,59, 

по што може да се истакне дека се прифаќа хипотезата, односно, се потврдува претпоставката 

дека ниту една компанија која беше дел од истражувачкиот примерок ги нема имплементирано 

максималниот број на иновации при организација и кетеринг на деловни настани. 

 

Во поглед на хипотеза 2 може да се истакне дека вредноста на т-тестот изнесува 1,33 при што 

1,33 < 1,59 што води во насока на потврдување на хипотезата. Имено, со воведување на иновации 

при организирањето и нудењето кетеринг услуги на деловните настани позитивно ќе се влијае 

кај клиентите кои се одлучуле за организација на деловен настан преку специализирана 

компанија за ваков вид на кетеринг услуги. 

 

Вредноста на т-тестот за хипотеза 3 изнесува 1,25 што е помало од вредноста на степените на 

слобода, односно ја потврдува хипотезата и се истакнува дека со воведување на иновации ќе се 

постигне поголем раст и развој на кетеринг компаниите. 

 

Заклучок 

 

Организацијата на кетеринг на деловен настан е навидум едноставна, но наложува внимание на 

многу елементи во организацијата и реализацијата на кетерингот на кои треба да се внимава. 

Организаторот на кетеринг на деловен настан е должен да го извести клиентот за секоја можна 

промена, да го испланира секој чекор однапред, како на пр. ако е планирано настанот да се одржи 

под отворено небо, организаторот мора да има и сигурносен план во случај на промена на 

временските услови (евентуален дожд и сл). Понатаму, од организаторот се очекува комплетно 

исполнување на договорените ставки од договорот со клиентот. 

 

Кетеринг менито, како и комплетната кетеринг услуга треба да биде на беспрекорно високо ниво, 

без оглед на тоа дали е настанот со пониска или повисока цена во поглед на заработката на 

организаторот, секој настан за кој е ангажирана компанијата треба да биде професионално 

реализиран и на највисоко професионално ниво, согласно максималните можности на 

компанијата која ги нуди кетеринг услугите. 

 

Сметам дека воведување на светските трендови и иновации во организацијата и кетеринг 

услугите на деловни настани може да придонесе кон повисок квалитет во работењето и поголемо 

задоволство кај клиентите, што долгорочно ќе придонесе кон раст и развој на компанијата и 

нејзино повисоко позиционирање на пазарот на кетеринг услуги, а истовремено ќе придонесе и 

за подигнување на рејтингот и реномето на кетеринг компанијата. Со остварениот промет од 

кетерингот на деловни настани кетерерот ќе си обезбеди посигурен одржлив развој и профит кој 

би бил значаен за поуспешна деловна активност, особено во непредвидливи ситуации како 

денешната пандемија со Ковид-19 и слични светски пандемии, кризи, катастрофи, непогоди и сл. 

